
Монгол Улсын Их Хурлын 2022 оны Хянан шалгах түр хороо 
/Хүний эмийн чанарын асуудлаар/-ны 
07 дугаар сарын 27-ны өдөр /Лхагва гараг/-ийн
хуралдааны товч тэмдэглэл
Хянан шалгах түр хорооны дарга Н.Учрал ирц, хэлэлцэх асуудлын дарааллыг танилцуулж, хуралдааныг даргалав.
Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Байнгын хорооны хуралдааныг цахим хэлбэрт шилжүүлж, Хянан шалгах түр хорооны дарга Н.Учрал “Үндсэн хууль” танхимаас, бусад гишүүд MyParliament программ болон цахим хуралдааны программыг ашиглан Хянан шалгах түр хорооны хуралдаанд цахимаар оролцов.
Хуралдаанд ирвэл зохих 13 гишүүнээс 7 гишүүн цахим хуралдааны программын ирцэд бүртгүүлж, 53.8 хувийн ирцтэйгээр хуралдаан 10 цаг 50 минутад Төрийн ордны “Үндсэн хууль” танхимд эхлэв.

Томилолттой: Д.Батлут, С.Ганбаатар, Т.Доржханд, Б.Саранчимэг, Ц.Туваан;
Чөлөөтэй: С.Одонтуяа.
Нэг.“Хянан шалгах түр хорооны үйл ажиллагааны ерөнхий төлөвлөгөө батлах тухай” Хянан шалгах түр хорооны тогтоолын төсөл
Хуралдаанд Улсын Их Хурлын Тамгын газрын Хяналт шалгалт, үнэлгээний газрын ахлах зөвлөх Ч.Онончимэг, мөн газрын Төсвийн хяналт, шинжилгээний хэлтсийн референт Д.Гэрэлт-Од нар байлцав.

Тогтоолын төслийн талаар Хянан шалгах түр хорооны дарга Н.Учрал танилцуулав.


Танилцуулгатай холбогдуулан Улсын Их Хурлын гишүүдээс асуулт, санал гараагүй болно.
Монгол Улсын Их Хурлын чуулганы хуралдааны дэгийн тухай хуулийн 7 дугаар зүйлийн 7.12-т заасны дагуу санал хураалтыг гар өргөж явуулав. 

Н.Учрал: “Хянан шалгах түр хорооны үйл ажиллагааны ерөнхий төлөвлөгөө батлах тухай” Хянан шалгах түр хорооны тогтоолын төслийг батлах санал хураалт явуулъя. 

Зөвшөөрсөн:
  4

Татгалзсан: 
             3

Бүгд:


  7
57.1 хувийн саналаар тогтоол батлагдлаа.


Уг асуудлыг 10 цаг 56 минутад хэлэлцэж дуусав.
Хянан шалгах түр хорооны хуралдаанаар 1 асуудал хэлэлцэв.

Хуралдаан 6 минут үргэлжилж, 13 гишүүнээс 7 гишүүн хүрэлцэн ирж, 53.8 хувийн ирцтэйгээр 10 цаг 56 минутад өндөрлөв.
Тэмдэглэлтэй танилцсан:

ХЯНАН ШАЛГАХ ТҮР 

ХОРООНЫ ДАРГА                                                
Н.УЧРАЛ

 


Тэмдэглэл хөтөлсөн:


ХУРАЛДААНЫ ТЭМДЭГЛЭЛ

ХӨТЛӨХ АЛБАНЫ ШИНЖЭЭЧ


           Д.УЯНГА

МОНГОЛ УЛСЫН ИХ ХУРЛЫН 2022 ОНЫ ХЯНАН ШАЛГАХ ТҮР ХОРОО
/ХҮНИЙ ЭМИЙН ЧАНАРЫН АСУУДЛААР/-НЫ 07 ДУГААР САРЫН 27-НЫ ӨДӨР /ЛХАГВА ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Н.Учрал: Хүний эмийн чанар, хуурамч болон стандарт бус эмийн үйлдвэрлэл, нийлүүлэлтийн асуудлаар Монгол Улсад эмийн хяналт шалгалтыг сайжруулах, хяналт шалгалтын үйл ажиллагааг үр дүнтэй болгох талаарх саналыг Улсын Их Хуралд танилцуулах үүрэг бүхий Хянан шалгах түр хорооны анхдугаар хуралдаан эхлэхэд бэлэн боллоо. 
Ингээд өнөөдрийн хуралдаанд оролцож байгаа гишүүдийг танилцуулъя. Цахимаар өнөөдрийн хуралдаан зохион байгуулагдаж байна. Цахимаар Анужин гишүүн, Батлут гишүүн, Батшугар гишүүн, Бейсен гишүүн, Оюунчимэг гишүүн, Сандаг-Очир гишүүн, Чинбүрэн гишүүн нар оролцож байна. Ирц 58,3 хувьтай байна. Ингээд өнөөдрийн цахим хуралдаан нээснийг мэдэгдье. 

Өнөөдрийн хуралдаанаар хэлэлцэх асуудлыг та бүхэндээ танилцуулъя. Хоёр асуудлыг хэлэлцэнэ. Нэгт.Хүний эмийн чанар, хуурамч болон стандарт бус эмийн үйлдвэрлэл, нийлүүлэлтийн асуудлаар Монгол Улсад эмийн хяналт шалгалтыг сайжруулах, эсхүл хяналт шалгалтын үйл ажиллагааг үр дүнтэй болгох талаарх саналыг Улсын Их Хуралд танилцуулах үүрэг бүхий Хянан шалгах түр хорооны үйл ажиллагааны ерөнхий төлөвлөгөөг батална. Хоёр дахь асуудал. Нэг асуудал дээрээ санал хураах юм байна. Тэгэхээр нэг асуудалтай. 
Энэхүү ерөнхий төлөвлөгөөг гишүүдэд цахимаар хүргүүлсэн. Тэгээд ерөнхий төлөвлөгөөний энэ төсөлтэй гишүүд бол танилцсан байгаа. Тэгэхээр энэ ерөнхий төлөвлөгөө дээрээс саналтай гишүүдийн саналыг авах ёстой. Хэрэгжүүлж, зохион байгуулах үйл ажиллагааны дарааллыг хугацаатай, хариуцах албан тушаалтантай ерөнхий төлөвлөгөөг та бүхэнд хүргүүлсэн. Гишүүд тус төлөвлөгөөтэй бас танилцсан байх. Ингээд төлөвлөгөөтэй холбогдуулж саналтай гишүүдийн нэрийг авъя. Саналтай гишүүн байна уу, саналтай гишүүн байна уу? Энийг унших шаардлагатай юу? Нийт хэрэгжүүлж, зохион байгуулах үйл ажиллагааны дарааллын нийт 14 ажлын дарааллыг 11 сарын 18-ны өдөр хүртэлх хугацаанд хийж хэрэгжүүлэх ажлын ерөнхий төлөвлөгөөг та бүхэнд хүргүүлсэн. Ингээд ерөнхий төлөвлөгөөтэй холбогдуулан саналтай гишүүд байхгүй гэж ойлголоо. Ингээд хэлэлцэх асуудалтай холбоотой саналтай гишүүд байхгүй байна. 
Тэгэхээр тогтоолын төслийг та бүхэнд танилцуулъя. Улсын Их Хурлын хянан шалгах түр хорооны тогтоол. Хянан шалгах түр хорооны үйл ажиллагааны ерөнхий төлөвлөгөө батлах тухай, дугаар номер хоёр. Монгол Улсын Их Хурлын тухай хуулийн 39 дүгээр зүйлийн 39.1 дэх хэсэг, Монгол Улсын Их Хурлын хяналт шалгалтын тухай хуулийн 36 дугаар зүйлийн 36.4 дэх хэсэг, 55 дугаар зүйлийн 55.2 дахь хэсэг, Хянан шалгах түр хороо байгуулах тухай Монгол Улсын Их Хурлын 2022 оны 05 дугаар сарын 19-ний өдрийн 21 дүгээр тогтоолыг үндэслэн Улсын Их Хурлын хянан шалгах түр хорооноос тогтоох нь:

1.Хүний эмийн чанар, хуурамч болон стандарт бус эмийн үйлдвэрлэл, нийлүүлэлтийн асуудлаар Монгол Улсад эмийн хяналт, шалгалтыг сайжруулах, эсвэл хяналт шалгалтын үйл ажиллагааг үр дүнтэй болгох талаарх саналыг Улсын Их Хуралд танилцуулах үүрэг бүхий Хянан шалгах түр хорооны үйл ажиллагааны ерөнхий төлөвлөгөөг хавсралтаар баталсугай. 
2.Тогтоолын биелэлтэд хяналт тавьж ажиллахыг Хянан шалгах түр хороо /Н.Учрал/-д даалгасугай.

3.Энэ тогтоолыг 2022 оны 07 дугаар сарын 27-ны өдрөөс эхлэн дагаж мөрдсүгэй. Энэхүү тогтоолын төсөлтэй холбогдуулж асуулттай гишүүд байна уу? Тогтоолын төсөлтэй холбогдуулж асуулттай гишүүд байхгүй байна. 
Ингээд тогтоолын төслийг дэмжье гэсэн саналын томьёоллоор санал хураалт явуулъя. Санал хураалт. Гараа өргөөд саналаа хураана. Дэмжсэн тийм. Ингээд Хянан шалгах түр хорооны тогтоолын төсөл олонх дэмжсэн тул батлагдаж байна. Тогтоолын төсөл батлагдлаа. Хүний эмийн чанар, хуурамч болон стандарт бус эмийн үйлдвэрлэл, нийлүүлэлтийн асуудлаар Монгол Улсад эмийн хяналт шалгалтыг сайжруулах эсхүл хяналт шалгалтын үйл ажиллагааг үр дүнтэй болох талаарх саналыг Их Хуралд танилцуулах үүрэг бүхий Хянан шалгах түр хорооны дугаар номер 2 тогтоолын төсөл батлагдлаа. 
Түр хорооны өнөөдрийн хуралдаанаар хэлэлцэх асуудал дууссан тул энэ өдрийн хуралдаан өндөрлөснийг мэдэгдье. Цахимаар оролцсон нийт гишүүддээ баярлалаа.

